
 Marahil ay palasak na sa ating pandinig ang mga katagang “Change is the only constant thing in this 

world”. Hindi maitatangging kasabay ng paglipas ng panahon ay ang pagbabagong hatid nito. Lahat ng bagay 

ay maaaring mag-iba at isang katotohanang ilan sa mga bagay na ito ay hindi natin maaaring mapigilan. Sa 

isang iglap ng pagbabago, ano nga ba ang mga bagay na maihahatid nito? Ano nga ba ang mga bagay na 

maaaring mangyari at ano ang mga bagay na iyong gagawin sa oras na ito’y dumating? Handa ka ba sa iyong 

kahaharapin? Halina’t tuklasin ang mga magagandang bagay na nakatago sa likod ng isang matinding 

suliranin.  

 Disyembre 2019 ng magimbal ang buong mundo sa isang hindi inaasahang balita. Sa pagkakataong 

ito ay dumating ang isang nakahahawa at nakamamatay na sakit, ang coronavirus disease o tinatawag na 

COVID-19. Sa isang iglap ay tila nagbago ang nakasanayan. Marami ang naapektohan ng pandemyang ito, 

hindi lamang sa usaping pangkalusugan, maging sa lahat ng aspeto sa ating kapaligiran. Marami ang nawalan 

ng trabaho, hanapbuhay o pagkakakitaan, nawalan ng pamilya o mahal sa buhay. Isa na lubhang apektado 

ay ang pamamaraan ng edukasyon. Sinubok ng pandemyang ito ang katatagan ng mga mag-aaral at mga 

guro. Marami ang naging pagbabago sa paraan ng paghahatid at pagtanggap ng edukasyon. Nagkaroon ng 

hadlang sa maayos na komunikasyon ng mga guro at estudyante. Ang dating pagkikita at interaksyon sa loob 

ng silid-aralan ay naging imposible na siyang nakaapekto sa pagkamit ng wasto at bagong kaalaman na siyng  

nararapat na matutuhan ng bawat isang mag-aaral.  

 Sa panahong ito nagkaroon ng iba’t ibang sistema ang edukasyon upang sa kalagitnaan ng ating 

sitwasyon ay mabigyang pagkakataon ang mga estudyante na maipagpatuloy ang kanilang pag-aaral. Ang 

distance learning, kung saan hindi pisikal na magkasama o magkaharap ang guro at mag-aaral. Dito ay 

maaaring matuto sa pamamagitan ng online platforms at printed modules na isinasagawa ng paaralan, gayun 

din ay ang mga aralin na mapapanood sa telebisyon o mapapakinggan sa radyo. Isa rin sa mga delivery mode 

ay ang face-to-face learning, ito ay pisikal na interaksiyon sa pagitan ng guro at mag -aaral. Isa ring paraan 

ng pag-aaral sa kasalukuyan ay ang blended learning, na pinagsamang limitadong face-to-face learning at 

distance learning. Ang home-schooling ay hindi rin mawawala na siyang hindi na bago sa atin, ang mga bata 

ay nasa kanilang mga tahanan at sa tulong at gabay ng mga magulang at guro ay nakapag-sasagawa ng pag-

aral. Ang mga guro ay sumailalim din sa iba’t ibang pagsasanay at oryentasyon sa pagbabagong ilalahad sa 



kanilang pamamaraan ng pagtuturo. Gamit ang iba’t ibang platforms katulad ng google classroom, google 

meet, zoom, at iba pa ay naisakatuparan.  

 Hindi lingid sa ating kamalayan na marami ang nagdurusa at nahihirapan sa kung paano maitatawid 

ang edukasyon dahil sa hamon na ating kinakaharap. Ang tradisyong pagpasok sa paaralan ay napalitan ng 

makabagong pamamaraan, nalimitahan na rin ang pisikal na interaksyon at hindi na gaya ng dating sistema 

na sa establisyemento ang sentro ng talakayan. Ngayon ay teknolohiya ang nagsisilbing daan upang 

magkaroon ng koneksyon ang bawat isa. Hindi na rin katulad na ang personal na pag-uusap ay karaniwang 

nagaganap sa apat na sulok ng silid-aralan. Kung papel at panulat ang nakasanayang hawak ng mga 

estudyante, ngayon ay makabagong kagamitan at teknolohiya ang nagsisilbi nilang gamit sa paggawa at 

pagsagot ng kanilang mga aralin. Ang bawat magulang ay nakaagapay at tila nagsilbing mga guro sa loob ng 

tahanan. Hindi rin mawawala ang mga usapin kung epektibo pa nga bang natatanggap ng mga mag-aaral ang 

mga aralin na dapat nilang matutuhan. Isang hamon din sa mga guro kung paano maihahatid ang kanilang 

tungkulin na dapat ay maisasakatuparan. Ang iba sa mga kabataan ay nahinto sa pag-aaral, ilan sa dahilan 

nito ay ang kakulangan sa kagamitan sa pag-aaral at mga bagay na dapat pumuno sa mga pangangailangan.  

 Bago man ang sistema para sa karamihan ay mahalaga na higit nating ituon ang ating atensyon sa 

mga bagay na kaya nating gawin upang makaalpas tayo ng sama-sama patungo sa kinabukasan. 

 Hindi maitatangging malaki nga ang pinagbago mula sa nakaraan. Kung titignan natin sa mas malawak 

na perspektibo, marami pa rin ang pilit na itinataguyod ang kagustuha ng makapag-aral, batid nating hindi 

pantay-pantay ang estado ng buhay ang mayroon tayo sa lipunan, ang iba ay mapalad na mayroong 

kagamitan at ang iba naman ay diskarte at pangarap ang ginagamit na pamamaraan. Bagaman malawak ang 

pinsalang hatid sa atin ng pandemyang mayroon tayo ngayon, isang mahalagang aral ito sa atin upang 

magkaroon tayo ng disiplina at mabago ang ating mga pananaw sa bawat karanasan. Ito rin ang nagbukas 

ng ating isipan upang mas higit na maunawaan ang mga bagay na dapat nating pahalagahan. Bitbit ang pag-

asa at pagsisikap ay mararating natin ang ating mga pinapangarap. Walang anomang pandemya o pagsubok 

ang hindi natin kayang lagpasan kung mayroong pagkakaisa at pagtutulungan. 


